
其巢俘斬藍一淸等一萬二千二百八十有奇諸走匿隑

巖谷焚溺死者不可悉數　捷聞賞賜有差〈出雜錄〉

七月輔臣張居正上言臣當　先帝時所上便宜六事其

一曰綜覈名實乃當事者翫歲愒月卒不能以實應卽所

敷奏徒文具耳請令自今天下吏民所上封事有事下四

方郡國者請令諸曹皆置紀籍與爲期約而月令科臣按

之設所在撫按奉行　詔書不以時奏報或已奏報而諸

曹故慢令不與可否者臣等當條列其事請　詔下所司

詰問責令對狀　報可〈出太岳文集〉

是年兵部侍郎汪道昆閱邊總戎李成梁請展築寬奠等

六堡其地北界王杲東隣兀堂去靉陽二百里方修築十

岔口寬奠堡廵撫張學顏按視兀堂等數十酋環跪稱修

堡塞道不得圍獵內地願質子所在易鹽布工竣學顏䟽

請聽市寬奠永奠謂東夷惟易米布猪鹽無馬匹他違禁

物與開原廣寧撫順異卽以市税量充撫賞予之便　詔

曰可自是開原而南撫順淸河靉陽寬奠並有市諸夷亦

利互易無敢跳梁當是時東夷自撫順開原而北屬海西

王台制之自淸河而南抵鴨綠江屬建州者兀堂亦制之

頗遵漢法〈出三大征考〉

　凡楠木最巨者商人採之鑿字號結筏而下至蕪湖每

--

　年淸江主事必來選擇買供運舟之用南部又來爭商

　人甚以爲苦剔巨者沉江干俟其去没水取之常失去

　一二萬曆癸酉一舟飄没中有老人素持齋守信義方

　拍水若有人扶之至一潭口榜曰木龍府殿上人冕旒

　甚偉面有黑痕宛然所鑿字號也傳呼曰曾相識否老

　人叩首曰榜已明矣惟大王生死之又傳呼曰汝善人

　數尙可延令一人負之而出俄頃抵岸則身在大木上

　衣服皆不濡旣登㟁一無所見〈出小品〉

